
Раён вобласці   Талачынскі раён 

Год вызвалення   1944 

Талачын акупіраваны 8 ліпеня1941 г. У час акупацыі горад быў спалены і абрабаваны 

гітлераўцамі. Талачын з’яўляўся моцным апорным пунктам ворага, важным вузлом дарог. 

Гітлераўцы ўсімі сіламі імкнуліся ўтрымаць горад.  

У канцы чэрвеня 1944 г. 19 гвардзейская танкавая брыгада (гвардыі палкоўнік 

Г. А. Пахадзееў) 3-га гвардзейскага танкавага корпуса 5-й гвардзейскай танкавай арміі 3-га 

Беларускага фронту разгарнула наступленне ў напрамку Талачына. Спроба перадавога атрада 

нашых войск з ходу ўзяць Азерцы і выйсці да райцэнтра не ўдалася. У бой былі ўведзены галоўныя 

сілы корпуса. 26 чэрвеня пазіцыі ворага пачала бамбіць група з 10–12 штурмавікоў. Адначасова 

агонь адкрыла наша артылерыя, якая адкрыла шлях танкістам і пяхоце. Прарваўшы моцную абарону 

ворага, танкісты ўварваліся ў горад. На яго вуліцах пачаліся цяжкія баі. 19-я гвардзейская танкавая 

брыгада знішчыла агнявыя кропкі праціўніка, захапіла важнейшыя аб’екты і да 19 гадзін авалодала 

Талачыном.  

На шашы і па дарозе да станцыі засталося 23 падбітыя танкі, 36 самаходных гармат, каля 

500 машын і 80 палявых гармат, было забіта і ўзята ў палон 600 гітлераўцаў. 

ГВАРДЫЯ ШТУРМУЕ ТАЛАЧЫН 

 

У гады Вялікай Айчыннай вайны генерал-маёр Іван Антонавіч Воўчанка камандаваў 3-ім 

гвардзейскім Кацельнікаўскім танкавым корпусам. Танкісты гэтага корпуса ў слаўным чэрвені 1944 

года вызвалялі наш горад і раён ад фашыстаў. 

Нядаўна выйшла ў свет у адным з выдавецтваў Украіны дакументальная аповесць Івана 

Антонавіча Воўчанкі «Танкісты». Прапануем увазе нашых чытачоў тыя старонкі кнігі, якія 

апавядаюць аб незабыўных днях вызвалення Савецкай Беларусі, нашай роднай Талачыншчыны ад 

гітлераўскіх захопнікаў. 

* * * 

Гітлераўскае камандаванне сканцэнтравала ў Беларусі каля 60 дывізій. Лясы, балоты і рэкі 

Беларусі былі выкарыстаны для арганізацыі ўмацаваных рубяжоў абароны. Галоўны рубеж 

праходзіў па лініі Віцебск – Орша – Магілёў – Рагачоў – Жлобін. 

23 чэрвеня 1944 года войскі трох Беларускіх і 1-га Прыбалтыйскага франтоў пачалі баі па 

ліквідацыі Беларускага выступа. Згодна планаў камадавання, пятая гвардзейская танкавая армія 

павінна была ўвесці свае карпусы на аператыўную прастору пасля прарыву варожай абароны 

войскамі 11-й гвардзейскай арміі 3-га Беларускага фронта. Аднак у раёне Оршы абарону праціўніка 

на працягу трох сутак зламіць не ўдалося, і камандаванне рашыла змяніць напрамак танкавага 

ўдара. Для ўдакладнення новага плана камандзіраў танкавых часцей склікаў на нараду прадстаўнік 

Стаўкі Вярхоўнага Галоўнакамандавання маршал А. М. Васілеўскі. 

Аляксандр Міхайлавіч пазнаёміў нас з абстаноўкай на фронце і прапанаваў 3-і Кацельнікаўскі 

корпус паставіць у першы эшалон 5-fй танкавай арміі і ўвесці яго ў дзеянне на поўнач ад Оршы, у 

раёне Багушэўска. Корпус патрабавалася хутка перадыслацыраваць на паўночны захад. Гэта было 

правільнае рашэнне – ударыць па аршанскай групоўцы фашысцкіх войск з фланга і перарэзаць 

танкамі чыгунку і шасейную дарогу Орша – Мінск, гэта значыць адрэзаць усе шляхі адступлення 

праціўніка з раёна Оршы. 

… Баі пачаліся і ў раёне Віцебска. Нашы войскі ўзялі Багушэўск, 5-я гвардзейская танкавая 

армія была ўведзена ў прарыў. У авангардзе танкавай арміі маршала Ротмістрава ішоў наш 

Кацельнікаўскі гвардзейскі корпус. 

Галоўны напрамак удара – Барысаў – Мінск. 3-я брыгада ішла ў цэнтры, 19-я – злева і справа 

– 18-я. У залежнасці ад абстаноўкі брыгады дзейнічалі і без непасрэднай блізкасці паміж сабой. 

Камандзірам перадавога танкавага атрада, у саставе якога асноўнай сілай была 3-я брыгада цяжкіх 

танкаў, быў назначан мой намеснік генерал-маёр Грамагін. Гэтая брыгада накіравала свой удар у 

напрамку Барысава праз раку Бобр. 

… Вельмі важная задача стаяла перад батальёнамі 19-ай танкавай брыгады палкоўніка 

Пахадзеева. Знішчыўшы варожыя заслоны, танкі павінны былі як мага хутчэй выйсці на Маскоўскае 

шасэ каля станцыі Талачын. Брыгадзе належыла зайсці ў тыл аршанскай групоўкі праціўніка, якая 

працягвала аказваць упартае супраціўленне вайскам 3-га Беларускага фронта і не збіралася пакуль 

што адступаць на захад. 



Каля Талачына вораг вырашыў даць нам сапраўдны бой, бо праз гэты гарадок праходзілі 

вельмі важныя камунікацыі. Да Талачына ішлі нямецкія эшалоны з папаўненнем і там разгружаліся. 

Сюды прывозілі на рамонт аўтамашыны. З Талачына адпраўляліся карныя экспедыцыі супраць 

беларускіх партызан. Пад Оршай яшчэ працягваліся ўпартыя баі, у ходзе якіх фашысцкія войскі 

аказвалі жорсткае супраціўленне. Такая абстаноўка, відаць, супакойвала гарнізон Талачына, і там 

панавала жыццё тылавога горада. 

Вельмі патрэбен быў Талачын нам для развіцця наступлення на Мінскім напрамку. 

Батальён Сарокіна спыніўся ля вёскі Парэчча. Мост тут узарван. Берагі крутыя, пераправу 

навесці нялёгка. А час не чакае. Маёр Сарокін загадаў атраду неадкладна рухацца на ўсход і выйсці 

на шасэ каля вёскі Азерцы. 

Ужо днела. З вышынькі бачна аўтамагістраль. Шасэ нагадвала раку ў час паводкі: усё было 

запружана аўтакалонамі, абозамі, танкамі, бронетранспарцёрамі. Машыны рухаліся нават па 

абочынах шасэ. Час ад часу калоны спыняліся. 

Было зразумела, што вораг паспешліва адводзіць частку сваіх сіл у заходнім напрамку. 

Марудзіць нельга было ні мінуты, і маёр Сарокін рашыў дзейнічаць. План быў просты — раптоўным 

ударам, пад прыкрыццём пабудоў вёскі атакаваць ворага, а потым асноўнымі сіламі разгарнуць 

наступленне на Талачын. 

Батальён маёра Сарокіна разгарнуўся ў баявы парадак і пайшоў у атаку, адкрыўшы агонь з 

усіх відаў зброі. Праціўнік у Азерцах быў змят. На шасэ стала яшчэ больш цесна. Раптоўны ўдар 

нашых разведчыкаў пераблытаў усе планы адыхода фашысцкіх часцей. З нямецкіх аўтакалон, што 

ішлі па шасэ, разведчыкі зрабілі месіва. Да таго ж над шасэ з’явіліся чатыры «ільюшыны». Штурмавікі 

ляталі над самымі галовамі фашыстаў. Сярод немцаў пачалася страшэнная паніка. Яшчэ б! За 

дзесяткі кіламетраў ад фронта з’явіліся савецкія войскі ды яшчэ са штурмавой авіяцыяй. 

На ўсходняй ускраіне Талачына разведчыкаў Сарокіна атакаваў пяхотны батальён немцаў з 

бронетранспарцёрамі. Нашы гвардзейцы адбілі атаку. Тым часам з-пад Барысава на Талачын ішла 

вялікая калона фашысцкіх войск. Сарокін разумеў, што супраць такой сілы яго батальён не ўстаіць, 

а калі ўвязацца ў няроўны бой, то прыйдзецца адмовіцца ад плану захопу чыгуначнай станцыі. І тут 

у варожую калону аўтамашын, бронетранспарцёраў і павозак урэзаліся танкі батальёна Пятра 

Фешчанкі. Першым атакаваў камандзір роты Дэйнекін.Трашчалі кузавы нямецкіх аўтамашын, 

скрыгатала жалеза, апракідваліся фурманкі, гарэлі бронетранспарцёры і танкі, кідаліся спалоханыя 

коні. 

На шасэ грымеў гарачы бой, а на чыгуначнай станцыі Талачын, што знаходзілася за тры 

кіламетры ад гарадка, яшчэ панавала ранішняя цішыня. Станцыя жыла сваімі клопатамі. Прыбывалі 

і адпраўляліся ваенныя эшалоны. Звінелі тэлефоны, выстуквалі марзянку аб руху цягнікоў 

тэлеграфы. 

Цішыню парушылі стрэлы гармат. Танкі лейтэнанта Пасечніка і малодшага лейтэнанта 

Лашкарова перш за ўсё ўдарылі па эшалонах, якія збіраліся адыходзіць. Пасечнік загадаў танкаваму 

дэсанту адшукаць дзяжурнага па станцыі і ўзяць яго жывым. Загад быў выканан. 

Пасечнік з дзяжурным па станцыі зайшоў у службовае памяшканне. Рытмічна выстукваў 

тэлеграф, наносячы працяжнікі і кропкі на даўгую папяровую ленту. 

– Гэта зводкі? – спытаў камандзір роты. 

– Так, з Оршы. 



– А дзе тэлеграфіст? 

– Пэўна, уцёк. 

– Гэй, хлопцы, – звярнуўся Пасечнік да аўтаматчыкаў, – паклічце радыста з майго танка. 

Прыйшоў радыст-кулямётчык, прачытаў тэлеграму і сказаў: 

–Орша пытаецца, ці гатоў Талачын прыняць эшалоны. 

– Канешна, гатоў! Прымем гасцінна. 

Радыст, зняўшы танкісцкі шлем, сеў за стол тэлеграфіста і пачаў выстукваць ключом. За якую 

хвіліну ён прыняў адказ: «Дзякуй. Эшалоны адыходзяць». 

На прывакзальнай плошчы спынілася нямецкая легкавая машына. З яе выйшаў генерал. 

Абтрасаўшы кіцель, ён хацеў ісці на вакзал, як раптам убачыў салдат, якія беглі як апантаныя, і 

крычалі: 

– Рус панцыр! 

– Іван! 

З-за паварота выскачыла камандзірская машына маёра Фешчанкі, за ёй яшчэ дзесятак 

танкаў. Гітлераўскі генерал кінуўся бегчы. За ім рушыў «мерседэс». Танкісты смяяліся. Камандзір 

роты Дэйнекін крыкнуў у перагаворнае прыстасаванне: 

– Не генерал, а чэмпіён! Гэтак ён яшчэ сядзе ў машыну і здолее ўцячы. Агонь!.. 

Грымнуў стрэл. Ад машыны ажно трэскі паляцелі. Аўтаматчыкі дагналі звар’яцелага ад жаху 

гітлераўскага ваяку і прывялі на вакзал. 

А на тэлеграфе і далей працаваў наш радыст. З ім вёў размову камендант аршанскага вузла. 

Радыст перадаў яму пра «цёплую сустрэчу» толькі што прыбыўшага ў Талачын эшалона. 

Да аўтамагістралі Масква – Мінск спяшаліся іншыя падраздзяленні нашага корпуса. Усе 

гарэлі адным жаданнем: адрэзаць аршанскай групоўцы шлях да адступлення… 

Калі мой танк адначасова з узмоцненым батальёнам маёра Мурзіна выйшаў на шасэ Масква 

– Мінск, да мяне звярнуўся па радыё камандуючы 5-й гвардзейскай танкавай арміяй маршал 

Ротмістраў. 

– Я маю даныя, што Талачын занялі вашы падраздзяленні. Калі гэта так, то перадайце ім 

маю ўдзячнасць. Пацвярдзіце ўзяцце Талачына, — сказаў Павел Аляксеевіч. 

– Талачын узяла брыгада Пахадзеева і перадавы атрад маёра Сарокіна. Не толькі Талачын. 

Нашы брыгады вызвалілі 120 населеных пунктаў. 

– Яшчэ раз дзякую. Еду туды… 

Мы былі на шасэ за адзін кіламетр ад Талачына. Дарога забіта разбітай і паламанай тэхнікай. 

Машыны з мотапяхотай не маглі праехаць. На дапамогу прыйшлі танкісты. Яны разгортвалі танкі то 

ўправа, то ўлева, збіваючы ўсё, што было на шасэ: аўтамашыны, танкі, фурманкі, трупы фашысцкіх 

салдат, боепрыпасы, фураж, харчаванне, чамаданы. 

У той жа дзень маршал бронетанкавых войск Ротмістраў дакладваў камандуючаму фронтам 

генералу арміі Чарняхоўскаму: 

«Уся магістраль ад Коханава да Талачына завалена трупамі салдат і афіцэраў праціўніка, 

разбітымі машынамі, гарматамі, фурманкамі, бронемашынамі і ўсемагчымай маёмасцю. 

Патрабуецца некалькі сапёрных батальёнаў для ачысткі дарог.» 

Сапраўды, дарогі на подступах да Бярэзіны здаўна былі фатальнымі для захопнікаў. У 

мінулым стагоддзі тут былі разгромлены палкі Напалеона. У апошнія дні чэрвеня 1944 года савецкія 



танкісты паўтарылі прадметны ўрок гітлераўцам, ушчэнт разграміўшы аршанскую групоўку на 

старадаўнім гістарычным шляху з Масквы на Захад. 

Сярод разведчыкаў маёра Сарокіна і мотастралкоў маёра Мурзіна, якія авалодалі горадам і 

станцыяй Талачын, быў і спецкар нашай карпусной газеты паэт Осіп Колычаў. Ён напісаў новы 

раздзел паэмы «Аповесць пра Ваню Самаходава, вясёлага танкіста», якая друкавалася ў газеце з 

працягам пасля кожнага значнага боя. На гэты раз Ваня Самаходаў, які ўвасабляў нашых мужных 

танкістаў, гаварыў: 

 

Ах, Толочин, ты Толочин, 

Белорусский городок! 

Здесь был немец поколочен, 

Растолочен в порошок! 

Здесь для немцев сшит был 

   прочен 

Походеевский мешок. 

И лавиной исполинской 

Смело двинулись вперёд, 

До Борисова, до Минска 

Гнали мы фашистский  

   сброд… 

(Пераклад з украінскай) 


